
వానరవీరదుర్వారనాదముల - మానైన రణమహీమధ్యంబుఁ జొచ్చి




ఇంద్రజిత్తు హోమముఁ జేసి కృత్తి యనుశక్తిఁ బుట్టించుకొని మాయాయుద్ధము చేయుట


యరదంబు డిగి ధీరుఁడై కాచి యుండఁ - దిరిగిరా దైత్యులఁ దెఱఁగొప్ప నిలిపి

గురుతరవేది త్రికోణమై పెద్ద - పరపొంది దక్షణప్రవణమై యున్న

భూరిశ్మశానాగ్ని పొలుపారఁ దెచ్చి - ధీరుఁడై వేదిలో దీపింపఁజేసి

రక్తవస్త్రంబులు రక్తమాల్యములు - రక్తచందన మనురక్తుఁడై తాల్చి

దండంబు నుపవీతతతియు మౌంజియును - నిండుమనంబుతో నెరయంగఁ బూని

యలవడ నచట ఖట్వాంగధ్వజంబు - నిలిపి కపాలంబు నిష్ఠతో నెక్కి

పరఁగంగఁ గంకాళపరిధిఁ గావించి - తిరముగా దక్షిణదిశ స్రుక్ప్రువంబు

లినుపపాత్రల మంచి యేర్పడఁ గృష్ణ - తనుఁ డైనవానిరక్తమును మాంసమును

పొరిఁ బొరి నవి నిండఁ బోసి మౌనంబు - ధరియించి యప్పు డథర్వణక్రమము5030

దప్పక యుండ మంత్రము లుచ్చరించి - చొప్పడ నినుపస్రుక్స్రువములు పట్టి

కమియఁ బావకుఁడును గడునొప్పుతాటి - సమిధలు తిలలును సర్షపంబులును

హోమంబు సేయంగ నురుతరంబగుచు - నామహాధూమ మజాండంబుఁ గప్పె

నాయగ్నిలోనుండి యప్పుడు వేగ - యాయతం బై నట్టి యరదంబు వెలుఁగ

రయమున నుగ్రకరాళకేశములు - భయదరూపంబు కపాలపాత్రయును

దళతళ మను కోఱదవడలు మెఱయ - మలగ కార్చుచు నస్థిమాలిక లలర

నెఱమంట లొలికెడునేత్రంబు లొప్ప - నుఱక హాసముతోడ నొకకృత్తి వెడలి

“పంపుము పంపు మేపని కైన నన్ను - సొంపారఁ జేసెద సురవైరి!" యనుడు

నాకృత్తి నడిగి యింద్రారి శస్త్రములు - నాకృత్తిఁ గైకొని యాకాశమునకు

నరదంబుతోడనె యరిగి వానరులఁ - దిరిగి యేయుటకు నదృశ్యుఁడై యుండె,
5040

అంతట నారావణాత్మజుసేన - యంతయుఁ గ్రమ్మఱి యరిగె లంకకును;

అట నింద్రజిత్తును నాకపిసేనఁ - బటుశిలీముఖపరంపరల నొప్పింప

వలియ దాఁకెడిశిలావర్షంబుచేతఁ - బలుదెసఁ జెడి పాఱుపక్షులో యనఁగ

ఛిన్నభిన్నాంగులై చెదరిరి కొంద; - ఱున్నతగతి దప్పి యుండిరి కొంద;

ఱెసఁగంగఁ జేవురుటేఱులతోడి - వసుమతీధరములు వడిఁ గూలుకరణిఁ

బడిరి రక్తంబులపైఁ బయి దొరఁగఁ - గుడుసుగా మఱి యొకకొందఱుకపులు;

అప్పు డాయమ్ములయంధకారంబుఁ - గప్పి యెవ్వరికినిఁ గానరాకుండ

నంత వానరవీరు లంతరిక్షమున - నంతర్హితుం డగు నాయింద్రజిత్తుఁ

బొడ గానఁజాలక భూనభోంతరము - వడి నిండఁ బఱతెంచువాఁడిబాణముల

నడుములుఁ దెగువారు నలి యైనవారు - కడికండలై నేలఁ గలిసినవారు
5050

